
Hoffwn hysbysu’r aelodau am y cynnydd sylweddol a wnaed ar y broses o roi’r 
Mesur Teithio gan Ddysgwyr (Cymru) ar waith ers iddo gael ei basio gan 
Gynulliad Cenedlaethol Cymru ym mis Medi ac ers iddo dderbyn Cydsyniad 
Brenhinol ym mis Rhagfyr 2008.   
 
Mae’r Mesur yn ehangu’r hawl i blant ysgol gynradd gael cludiant i’r ysgol am 
ddim, yn gwella diogelwch ac yn egluro’r ddarpariaeth o ran cludiant i’r ysgol 
am ddim yng Nghymru. Y mae hefyd yn helpu awdurdodau lleol i wneud 
trefniadau teithio ar gyfer dysgwyr a rheoli’r trefniadau hynny yn eu 
hardaloedd hwy. 
 
Daeth Gorchymyn Mesur Teithio gan Ddysgwyr (Cymru) 2008 (Cychwyn Rhif 
1) 2009 â darpariaethau cynllunio cyffredinol y Mesur i rym ar 6 Mawrth 2009. 
Bydd y ddyletswydd i ddarparu dulliau teithio ar gyfer dysgwyr yn dod i rym ar 
1 Medi 2009. 
 
Yn dilyn ymarferion ymgynghori, gwnaethpwyd Rheoliadau Newid Amserau 
Sesiynau Ysgolion (Cymru) 2009 a Rheoliadau Gwybodaeth am Deithio gan 
Ddysgwyr (Cymru) 2009 ar 9 Mawrth 2009, a ddaw’r ddau ohonynt i rym ar 1 
Ebrill 2009.  Mae’r Rheoliadau Newid Amserau Sesiynau Ysgolion yn pennu’r 
gweithdrefnau y mae’n rhaid i’r awdurdodau lleol eu dilyn er mwyn newid 
amseroedd dechrau a gorffen sesiynau ysgol. Mae’r Rheoliadau Gwybodaeth 



am Deithio gan Ddysgwyr yn pennu’r wybodaeth y mae’n rhaid i’r awdurdodau 
lleol ei chyhoeddi am y trefniadau teithio rhwng y cartref a’r ysgol. 
 
Daeth y cyfnod ymgynghori ar y Canllawiau Gweithredol sy’n gysylltiedig  â’r 
Mesur i ben ddiwedd Chwefror 2009, ac ar ôl gwneud y diwygiadau 
angenrheidiol, maent yn cael eu cyhoeddi heddiw, sef 1 Ebrill 2009.  
 
Mae’r Mesur hefyd yn rhoi dyletswydd ar Weinidogion Cymru i lunio Cod 
Ymddygiad wrth Deithio i Gymru gyfan, sy’n pennu’r safonau ymddygiad a 
ddisgwylir gan bob dysgwr wrth iddynt deithio i’r man lle y maent yn dysgu ac 
oddi yno. Mae Swyddogion yn llunio’r Cod a’r canllawiau ar hyn o bryd, cyn i’r  
cyfnod ymgynghori ddechrau ym mis Ebrill 2009. Rwy’n bwriadu cyhoeddi’r  
Cod ym mis Hydref, a bydd yn dod i rym ar gyfer pob dysgwr ar 1 Ionawr 
2010. 
 


